	   Метадычны матэрыял

“Мой лёс—мая краіна”

         (выхаваўчае мерапрыемства з выкарыстаннем 

  актыўных методык для вучняў 11 класаў)

                                                    Падрыхтавалі

                                                                      настаўнікі СШ №7

                                                                      г. Кобрына, Беларусь

                                                                      Іна Чахомава і 

                                                                      Андрэй Чахомаў


Мэта: 

· Вывучыць адносіны вучняў да працэсаў рэфармавання, якія адбываюцца ў рэспубліцы Беларусь, высветліць, ці цікава ім гэтая тэма;

· Звярнуць увагу вучняў на самабытнасць і непаўторнасць спадчыны беларускага народа, нагадаць пра тое, як неабходна яго зберагчы для нашчадкаў;

·  Сфарміраваць у вучняў разуменне таго, што для прагрэсіўнага развіцця краіны неабходны ўдзел і зацікаўленасць кожнага грамадзяніна;

·  Даць магчымасць падлеткам выказаць свае думкі па дадзенай тэме, пачуць меркаванні равеснікаў і выпрацаваць асабістую пазіцыю.

Працягласць заняткаў:
1 гадзіна.

Мэтавая аўдыторыя:

Вучні 11-х класаў (16-17 гадоў).

Колькасць удзельнікаў:
20 чалавек.

Афармленне і метадычныя матэрыялы:

· Малюнкі дзяцей, калажы, фотаздымкі прыродных ландшафтаў, помнікаў прыроды, гістарычных месцаў Беларусі размяшчаюцца ў тым кабінеце, дзе праводзяцца заняткі.

· Мультымедыйная устаноўка, дыск з прэзентацыямі.

· Маркеры (4 наборы).

· Чатыры ватманы.

· Меркаванні на “Гарачае крэсла”.

· Тры ватманы, падрыхтаваныя для методыкі “Дрэва рашэнняў”.

· Скотч папяровы.

· Стыкеры.

· Цэннікі (4 колеры).

                                                          План

1. Уступ.

2. Слайд-шоу “Чароўны край”

3. Асацыяцыі да слоў “грамадзянін сваёй краіны”—індывідуальная работа.

4. Дзяленне ўдзельнікаў на групы.

5. Групавая работа “ Што значыць быць грамадзянінам”.

6. Прэзентацыя групавой работы.

7. Дзяленне ўдзельнікаў на групы.

8. Работа ў групах па методыцы “Дрэва рашэнняў”.

9. Прэзентацыя работы груп.

10.  Слайд-шоу “It’s my life”.

11. Методыка “Гарачае крэсла”.

12. Падвядзенне вынікаў.

13. Рэфлексія.

                                                  Ход заняткаў:

1. Уступ.
Усе ўдзельнікі сядзяць паўкругам на крэслах у цэнтры кабінета.

Настаўнік: Добры дзень, паважаныя ўдзельнікі. Сёння мы з вамі пагаворым пра тое, што, магчыма, не хвалявала вас на столькі, каб усур’ёз задумацца, такія тэмы вы лічылі нуднымі і нецікавымі. Але каб пабачыць важнасць і зразумець неабходнасць іх абмеркавання, патрэбна паглядзець на “сумныя” тэмы па-новаму. І мы разам паспрабуем сёння гэта зрабіць. 

 Мы не будзем навязваць вам  свае думкі, шукаць доказы таго, што і так бясспрэчна, нам важна  даведацца, як вы адносіцеся да дадзенай тэмы, зразумець вашыя  пачуцці, выслухаць вашыя меркаванні  і, самае галоўнае, зрабіць так, каб меркаванне кожнага з  вас  пачулі  і асэнсавалі  іншыя. 

         Тэма нашага мерапрыемства гучыць так: “Мой лёс—мая краіна”. 

2. Слайд-шоу “Чароўны край” (Слайд-шоу на дыску).
Настаўнік перад дэманстрацыяй слайдаў гаворыць:
       Мая Беларусь... Цудоўны край, знаёмыя з дзяцінства прасторы,  якія нязменна здзіўляюць сваёю сціплаю прыгажосцю. Бяздонныя блакітныя  азёры з празрыстаю, нібы сляза, вадой—вочы твае.  Цяністыя лясы—твае раскошныя валасы, што рассыпаліся па пяшчотных плячах. Твой стан—стройныя бярозкі, што імкнуцца ў бяскрайнюю высь. Сінія васількі ў пшанічным полі—узор на тваім дзявочым убранні.

Дэманстрацыя слайдаў

 (фатаграфіі прыгожых прыродных ландшафтаў, якія дэманструюцца з выкарыстаннем мультымедыйнай устаноўкі.)

3. Індывідуальная работа.
      У нашым гіперактыўным і тэхнічна насычаным свеце карціны прыроды навяваюць лірычны настрой, выклікаюць імкненне да спакою і падахвочваюць да творчасці. Акрамя прыродных багаццяў беларуская зямля ганарыцца сваім вольналюбівым, талерантным народам.

      Зараз мы прапануем вам паразважаць на тэму “Што значыць быць грамадзянінам сваёй краіны” і напісаць тыя асацыяцыі, якія ўзнікаюць у вас, калі вы чуеце словы “грамадзянін Рэспублікі Беларусь”. На выкананне гэтага задання вам даецца 1 мінута. 

Удзельнікі запісваюць 2-3 асацыяцыі на стыкерах і праз 1 хвіліну па чарзе агучваюць свае запісы.

4. Дзяленне ўдзельнікаў на групы.
Настаўнік: Для дальнейшай работы мы падзелімся на групы. Для гэтага прапануем вам паглядзець на спінкі тых крэслаў, на якіх вы сядзіце. Звярніце сваю ўвагу на колер цэнніка,  што прыклеены там. У адпаведнасці з колерамі гэтых цэннікаў прапануем вам утварыць чатыры групы. 

(Перад урокам на спінкі ўсіх 20-ці крэслаў, на якіх сядзяць удзельнікі, настаўнік наклейвае цэннікі 4-х колераў . На цэнніках, акрамя гэтага, павінны быць яшчэ напісаныя лічбы  (1, 2, 3) для наступнага дзялення на групы.)
5. Групавая работа “Што значыць быць грамадзянінам?”
Пяць мінут групы працуюць над пытаннем “Што значыць быць грамадзянінам сваёй краіны?” і запісваюць свой варыянт адказу на гэтае пытанне на лісце ватмана. У час работы ў групе ўдзельнікі могуць выкарыстоўваць асацыяцыі, што напісаныя на стыкерах.

6. Прэзентацыя работы груп. 

Прадстаўнікі груп вывешваюць на дошцы лісты ватмана, агучваюць свой варыянт адказу на пытанне. У час прэзентацыі група можа дапамагаць свайму прадстаўніку, дапаўняць яго адказ. 

Астатнія ўдзельнікі, пры неабходнасці, могуць задаваць пытанні. Настаўнік рэгулюе і рэгламентуе абмеркаванне.

7. Дзяленне ўдзельнікаў на групы. 

Настаўнік: Для дальнейшай работы мы яшчэ раз падзелімся на групы. Зноў звернем сваю ўвагу на спінкі нашых крэслаў і раздзелімся на тры групы, у адпаведнасці з тымі лічбамі, што напісаны на нашых цэнніках: 1, 2, 3.

8. Работа ў групах па методыцы “Дрэва рашэнняў”.
 Настаўнік: З першага моманту свайго з’яўлення дзіця трапляе ў свет гукаў і вобразаў. Яго супакойвае ціхая калыханка, ён  з захапленнем слухае добрыя казкі, упітваючы разам з малаком  маці родную мову.  А з якім вялікім задавальненнем дзіця вымаўляе свае першыя словы!

      Мова, бясспрэчна, вялікая каштоўнасць,  і калі ўявіць на імгненне, што яна згіне, тады становіцца страшна, бо свет страціць сваю прыгажосць, самабытнасць, а людзі ў адзін міг стануць жабракамі. 

      Дзяржава і мова нібыта дзеці-блізняты, жыццё якіх назаўсёды звязана пупавінаю маці. Пакуль жыве родная мова—жыве  нацыя, а краіна можа працягваць свой шлях да лепшага жыцця,  да будучыні.

      На наступным этапе нашых заняткаў мы з вамі абмяркуем вось якое пытанне: “На якой мове павінна весціся выкладанне ў нашых школах?” 

     Уявіце сабе, што вы з’яўляецеся прадстаўнікамі Міністэрства адукацыі і вам неабходна прыняць рашэнне. На якой мове павінны вучыцца дзеці ў школах Беларусі? Існуе тры прапановы:

1-я: на рускай;

2-я: на беларускай; 

3-я: школа сама мае права  выбраць мову, на якой будзе весціся навучанне.

     Выбраць свой варыянт вам дапаможа методыка “Дрэва рашэнняў”.

     Кожная група атрымлівае ватман , які спецыяльна падрыхтаваны для методыкі “Дрэва рашэнняў”.  За 15 мінут, якія адводзяцца на абмеркаванне,  вучні знаходзяць “плюсы” і “мінусы” трох прапаноў. Пасля запісваюць прынятае рашэнне ў ніжняй частцы ватмана, якая загортваецца пасля на адваротны бок ліста, каб у час прэзентацыі не было відаць, якое рашэнне запісана.
	     На якой мове павінна весціся выкладанне ў школах Беларусі?

9. Прэзентацыя работы груп.
Прадстаўнікі груп па чарзе вывешваюць на дошцы лісты ватмана, агучваюць свае аргументы і контраргументы па кожнай з прапаноў і затым  аб’яўляюць калектыўна прынятае рашэнне. Пасля прадстаўлення аргументаў можна другой групе прапанаваць адгадаць, якое рашэнне прынялі тыя, хто выступае з прэзентацыяй. Астатнія ўдзельнікі, пры неабходнасці, могуць задаваць пытанні. Настаўнік рэгулюе і рэгламентуе абмеркаванне.

10. Слайд-шоу  “It’s my life” (Слайд-шоу на дыску). 

Настаўнік: Падыміце рукі тыя, хто любіць падарожнічаць. Цудоўна! Тады наперад! Мы прапануем вам невялікую экскурсію па нашай роднай Беларусі.

Дэманстрацыя слайдаў
(Разнапланавыя фатаграфіі, якія адлюстроўваюць розныя аспекты жыцця ў Беларусі).

11. Методыка “Гарачае крэсла”. 
Настаўнік: А зараз мы прапануем вам паразважаць над наступным пытаннем: “Ці шчаслівы я, што нарадзіўся і жыву менавіта ў Беларусі?”.
Для гэтага мы выкарыстаем методыку “Гарачае крэсла”. Існуе чатыры меркаванні:

1. Я шчаслівы, што жыву ў Беларусі, таму што у нас на тэрыторыі не вядуцца ваенныя дзеянні.

2.  Чалавек павінен любіць тую краіну, у якой нарадзіўся.

3. Я шчаслівы, што жыву ў Беларусі, таму што наша краіна—краіна з багатай нацыянальнай спадчынай, багатымі культурнымі традыцыямі.

4. ?

· удзельнікі выбіраюць найбольш блізкае ім меркаванне і становяцца каля выбранай карткі;

· знак “?” выбіраюць тыя ўдзельнікі, якія не згодныя ні з адной з прапанаваных думак, яны павінны сфармуляваць сваю і запісаць яе;

· удзельнікі садзяцца побач з выбранымі карткамі і за 5 мінут імкнуцца сфармуляваць аргументы ў падтрымку сваіх поглядаў і меркаванняў;

· кожная група выбірае прадстаўніка, які будзе абараняць іх погляды;

· прадстаўнікі груп садзяцца на тыя крэслы, на якіх ляжаць карткі з адпаведнымі меркаваннямі, а іх групы становяцца за імі;

· настаўнік ставіць яшчэ адно крэсла (“гарачае крэсла”) і тлумачыць спосаб правядзення дыскусіі:
1.  права голасу маюць толькі тыя, хто сядзіць на крэслах;

2.  дыскусію пачынаюць прадстаўнікі груп;

3.  калі нехта іншы хоча высказацца (падтрымаць свайго прадстаўніка альбо задаць пытанне), то ён можа сесці на пустое, “гарачае”,  крэсла;

4. на “гарачым крэсле” можна сядзець не больш за 30  секунд. 

· прадстаўнікі груп нагадваюць змест той думкі, якую адстойвае група, а потым прадстаўляюць свае аргументы;

· у час дыскусіі настаўнік імкнецца зацікавіць астатніх удзельнікаў, прапануе ім абмяркоўваць пытанне разам з іншымі, а таксама сочыць за тым, каб удзельнікі , якія садзяцца на  “гарачае крэсла”, мелі магчымасць выказацца, але пры гэтым не знаходзіліся там доўга;

· калі дыскусія закончыцца, настаўнік дае магчымасць групам падвесці вынікі.

12. Падвядзенне вынікаў.

Настаўнік: Пройдзе зусім мала часу, вы станеце дарослымі людзьмі, нашчадкамі вопыта папярэдніх пакаленняў. У вашых руках будуць веды, вопыт, дасягненні вашых бацькоў і дзедаў. Вы будзеце будаваць новую Беларусь. І ад вашых рашэнняў будзе залежаць яе будучы росквіт. Давайце на хвілінку ўявім, што ў вашых руках з’явілася чароўная палачка з дапамогай якой вы можаце ўжо зараз нешта стварыць ці змяніць у нашай Беларусі. Што б вы хацелі зрабіць для таго, каб наша Беларусь стала краінаю вашай мары? На стыкерах удзельнікі запісваюць свае прапановы і потым агучваюць іх.
     Я хачу пажадаць вам, каб вы змаглі ў будучым змяніць нашу Беларусь. І гэтая магчымасць не прыйдзе да вас проста так,  да гэтага неабходна імкнуцца.

   Настаўнік дзякуе ўдзельнікам за работу.
13. Рэфлексія.

          Кожны,  каму спадабалася гэтае мерапрыемства,  у той час, калі выходзіць з кабінета, дакранаецца да званочкаў, што вісяць над дзвярыма. Гучыць прыемны меладычны перазвон.

